
საქართველოს სახელმწიფო კანცელარიის საერთაშორისო საზოგადოებებთან ურთიერთობის სამსახურის დებულების დამტკიცების შესახებ
დამტკიცდეს საქართველოს სახელმწიფო კანცელარიის სა​ერთაშორისო  საზოგადოებებთან ურთიერთობის სამსახურის  თანდართული დებულება.

ე. შევარდნაძე
საქართველოს სახელმწიფო კანცელარიის საერთაშორისო საზოგადოებებთან ურთიერთობის სამსახურის დებულება
I. ზოგადი ნაწილი
1. საქართველოს სახელმწიფო კანცელარიის საერთა​შორისო სა​ზო​გადოებებთან ურთიერთობის სამსახური (შემ​დგომში – სამსახური) საქართველოს სახელმწიფო კანცელარიის სტრუქტურული ქვედანაყოფია, რომელიც თავისი კომპეტენციის ფარგლებში მონაწილეობს სა​ერთაშორისო საზოგადოებრივ ურთიერთობათა სფეროში სახელმწიფო პოლიტიკის შემუშავებაში და კოორდინაციას უწევს მის განხორციელებას, უზრუნველყოფს ამ სფეროში რეზოლუციების, დავალებებისა და მითითებების შესრულებას.

2. სამსახური თავის საქმიანობაში ხელმძღვანელობს საქარ​თველოს კანონმდებლობით, „საქართველოს სახელმწიფო კანცელარიის დროებითი დებულებით" და ამ დებულებით.

II. სამსახურის ძირითადი მიზნები და ამოცანები
1. სამსახურის ძირითადი მიზნებია:

ა) საერთაშორისო საზოგადოებრივ ურთიერთობათა სფე​როში სახელმწიფო პოლიტიკის შემუშავებისა და გან​ხორციელებისათვის ხელშეწყობა;

ბ) საქართველოსა და ქვეყანაში აღმშენებლობით პრო​ცესებთან დაკავშირებით პოზიტიური, კეთილგანწყობილ საერთაშორისო საზოგადოებრივი აზრის შექმნაში მონაწილეობა.

2. სამსახურის ძირითადი ამოცანებია:

ა) საქართველოში მიმდინარე დემოკრატიული პრო​ცესების   წარმოსაჩენად საერთაშორისო ფორუმებსა და კონ​​ფერენციებში მონაწილეობა;

ბ) უცხოეთის ქვეყნებში საქართველოს სათვისტომოებისა და ქართული დიასპორებისათვის თავიანთი პოტენციალის საქართველოს საკეთილდღეოდ წარმართვის საქმეში ხელ​შეწყობა; 

გ) თავისი კომპეტენციის ფარგლებში საერთაშორისო საზოგადოებრივ ურთიერთობათა სფეროში საქართველოს საგარეო საქმეთა სამინისტროსთან, უცხოეთში საქართველოს საელჩოებთან, საზღვარგარეთის ბიზნესსაბჭოებთან, საქარ​თველოში მოქმედ საერთაშორისო ორგანიზაციებსა და საელჩოებთან, სახელმწიფო კანცელარიის შესაბამის სამ​სახურებთან თანამშრომლობა;   

დ) საქართველოს სამინისტროებთან, სახელმწიფო უწ​ყებებსა და საზოგადოებრივ ორგანიზაციებთან თანამ​შრომლობა მათ სფე​როში მიმდინარე პოზიტიური პროცესების უცხოეთში ინფორმაციის გავრცელების ხელშეწყობის მიზნით;

ე) საქართველოს ხელისუფლების პოზიტიური როლის წარმოჩენა კონფლიქტების პოლიტიკური მოწესრიგების საქმეში;

ვ) ქვეყანაში არსებული პოზიტიური პროცესების წარ​მოჩე​ნა ეკონომიკის სფეროში თანამშრომლობის მიზნით.

III. სამსახურის ფუნქციები და უფლებამოსილება
1. სამსახურის ფუნქციებია:

ა) თავისი საქმიანობის სფეროში არსებული მდგო​მარეობის,   პრობლემებისა და პერსპექტიული განვითარების შესახებ სა​ქარ​თველოს პრეზიდენტისა და სახელმწიფო მინისტრისათვის შესაბამისი ანალიზის, რეკომენდაციების,  წინადადებებისა და ოპერატიული ინფორმაციის მიწოდება;

ბ) საერთაშორისო საზოგადოებებთან ურთიერთობის სფეროში ხელისუფლების ორგანოებსა და საზოგადოებრივი ორგა​ნიზაციების საქმიანობასთან დაკავშირებული წერილების პროექტების შემუშავება, მათი შესრულების ორგანიზება; 

გ) სასურველი საერთაშორისო საზოგადოებრივი აზრის ჩამოყალიბებისა და საქართველოში მიმდინარე პოზიტიური პროცესების გაშუქების მიზნით თავისი კომპეტენციის ფარ​გლებში საზღვარგარეთის ქვეყნების მასმედიასთან  მჭიდრო თანამ​შრომლობა და უკუკავშირის უზრუნველყოფა;

დ) საზღვარგარეთ საქართველოს პრეზიდენტისა და სახელმწიფო მინისტრის ვიზიტებისას საქართველოს პრეზიდენტის პრესსამსახურთან ერთად მიმღები ქვეყნის საზოგადოებრივ ურთიერთობათა სააგენტოებსა და მას​მედიასთან თანამშრომლობა  მათ ქვეყნებში ამ ვიზიტების ადეკვატური, ფართო და ეფექტიანი გაშუქების მიზნით;

ე) საქართველოს პრეზიდენტის და სახელმწიფო მინის​ტრისათვის საერთაშორისო საზოგადოებრივ ურთიერთობათა სფეროში მმართველობის განხორციელებისათვის დადგენილი წესით წინადადებების  წარდგენა;

ვ) საქართველოს პრეზიდენტის პრესსამსახურთან უცხოეთში საქართველოზე შექმნილი საზოგადოებრივი აზრის  ქართულ მასმედიაში გაშუქების მიზნით თანამშრომლობა;

ზ) საქართველოში მოქმედ საერთაშორისო ორგანიზაციებსა და უცხოეთის ქვეყნების საელჩოებთან თანამშრომლობა თავისი კომპეტენციის ფარგლებში;

თ) საქართველოში მიმდინარე დემოკრატიული პროცესების შესახებ საერთაშორისო ფორუმებისა და კონ​ფერენციებისათვის მასალების მომზადება.

2. თავისი ამოცანების შესასრულებლად სამსახური უფლება​მოსილია:

ა) გამოითხოვოს სახელმწიფო მმართველობითი ორგა​ნოებისაგან თავისი საქმიანობისათვის საჭირო სა​ინფორმაციო და სტა​ტისტიკური მასალა; 

ბ) მონაწილეობა მიიღოს   საქართველოს პრეზიდენტისა და სახელმწიფო მინისტრის საზღვარგარეთ ვიზიტების  მოსამ​ზადებელი სამუშაო ჯგუფების საქმიანობაში;

გ) მონაწილეობა მიიღოს საქართველოს პრეზიდენტსა და სახელმწიფო მინისტრთან ჩამოსული უცხოელი სტუმრების შეხვედ​რებში, დაესწროს ჟურნალისტებთან ინტერ​ვიუებს. ხელი შეუწყოს უცხოეთში გამოქვეყნებული მასალის საქართველოში გავრცელებას;

დ) დაამყაროს ურთიერთობა საზღვარგარეთის ქვეყნების ანალოგიურ სამსახურებთან;

ე) ითანამშრომლოს საქართველოს სათვისტომოებსა და ქართულ დიასპორებთან და ხელი შეუწყოს მათი საქმიანობის საქართველოს  საკეთილდღეოდ წარმართვას;

ვ) განახორციელოს საქართველოს სახელმწიფო კანცელარიის  დროებითი დებულებითა და ამ დებულებით განსაზღვრული სხვა უფლებამოსილებანი. 

IV. სამსახურის მუშაობის ორგანიზაცია და სტრუქტურა
1. სამსახურის საქმიანობას ხელმძღვანელობს სამსახურის უფროსი, რომელსაც თანამდებობაზე ნიშნავს და ათავისუფლებს საქართველოს პრეზიდენტი.

2. სამსახურის უფროსი პასუხისმგებელია ამ დებულებით განსაზღვრული ამოცანების განხორციელებაზე. იგი ასრულებს აგრეთვე საქართველოს პრეზიდენტისა და სახელმწიფო მინისტრის სპეციალურ დავალებებს თავისი კომპეტენციის ფარგლებში.

3. სამსახურს ჰყავს რეფერენტები, რომლებსაც სამსახურის უფროსის წარდგინებით თანამდებობაზე ნიშნავს და ათავისუფლებს საქართველოს სახელმწიფო მინისტრის პირველი მოადგილე – სახელმწიფო კანცელარიის უფროსი.

4. სამსახურში დროებითი კონკრეტული სამუშაოს შესასრულებლად გარკვეული ვადით დანიშვნით ან შრომითი ხელშეკრულებით შეიძლება შტატგარეშე მოსამსახურეების მიღება საქართველოს სახელმწიფო კანცელარიის დროებითი დებულებით განსაზღვრული წესით.

5. სამსახურის უფროსი განსაზღვრავს  რეფერენტების ფუნქციურ მოვალეობებს, რომლებიც ანგარიშვალდებული არიან სამსახურის უფროსის წინაშე.

6. სამსახურის რეორგანიზაციის ან გაუქმების წესი განისაზღვრება საქართველოს სახელმწიფო კანცელარიის დროებითი დებულებით.


